
Dakshaprajapataye Mahalakshmyuktani Sviyani
Shatadvayanamarupani

દક્ષપ્રજાપતયે મહાલક્ષ્મ્યુક્તાનિ સ્વીયાનિ શતદ્વયનામરૂપાણિ

શ્રીપુરુષોત્તમ ઉવાચ ।
શ‍ૃણુ નારાયણીશ્રિ ત્વં પુરા દક્ષેણ વન્દિતા ।
પ્રાકટ્યાનિ લલિતાયા લક્ષ્મ્યોશ્ચોક્તવતી સ્વયમ્॥ ૧॥
દક્ષઃ પપ્રચ્છ માતસ્તે પ્રાકટ્યાન્યત્ર ભૂતલે ।
કાનિ કુત્ર ચ વર્તન્તે વર્ત્સ્યન્તે તાનિ મે વદ॥ ૨॥
યત્પૂજાબલતશ્ચાઽહં વિઘ્નાન્ વિનાશયે સદા ।
ગ્રહદોષાન્ કર્મદોષાન્ વિનાશયે તવાઽર્હણાત્॥ ૩॥
તદા ત્વં નિજપૂજાયાઃ ફલં ચોક્તવતી શુભમ્ ।
લલિતાખ્યમહાલક્ષ્મ્યાઃ પૂજકસ્યાઽશુભાનિ વૈ॥ ૪॥
વિનઙ્ક્ષ્યન્તિ ન સન્દેહો મમ પૂજાપ્રકારિણઃ ।
યાનિ યાનિ સ્વરૂપાણિ યત્ર યત્ર ભવન્તિ ચ॥ ૫॥
તાનિ વક્ષ્યામિ તે દક્ષપ્રજાપતે નિશામય ।
અહં ત્વક્ષરધામસ્થા શ્રીદેવી પુરુષોત્તમૌ॥ ૬॥
અનાદિશ્રીકૃષ્ણનારાયણી શ્રીપરમેશ્વરી ।
બ્રહ્મમુક્તાનિકા બ્રાહ્મી કાર્ષ્ણી નારાયણી રમા॥ ૭॥
વાસુદેવી ચ વૈરાજી હિરણ્યા હરિણી પ્રભા ।
મહાલક્ષ્મીઃ કમ્ભરાશ્રીર્લલિતા કમલા ચલા॥ ૮॥
ઈશ્વરી વૈષ્ણવી ચાન્દ્રી હિરણ્મયી ચ દેવતા ।
આર્ષી સિદ્ધા યોગિની ચ સાધ્વી સતી પતિવ્રતા॥ ૯॥
પ્રભ્વી ધામા જયા ભૌમી મહેશી ભૂર્નરાયણી ।
પાશવતી ચ માણિક્યા મારૂપા શ્રીહરિપ્રિયા॥ ૧૦॥

દુઃખહા શિવરાજ્ઞીશ્રી કૃષ્ણનારાયણી સતી ।
બ્રહ્મપ્રિયા બ્રહ્મધામ્નિ મહાલક્ષ્મીશ્ચ શ્રીપુરે॥ ૧૧॥
લક્ષ્મીઃ કુઙ્કુમવાપ્યાં  ચ મહાલક્ષ્મીસ્તુ રૈવતે ।
વ્યાઘ્રેશ્વરી માહિષે ચ ગોકર્ણે ધેનુકર્ણિકા  ॥ ૧૨॥
સન્તુષ્ટા ચાક્ષરે ક્ષેત્રે ચમત્કારે તુ માધવી ।
વારાણસ્યાં વિશાલાક્ષી નૈમિષે લિઙ્ગધારિણી ॥ ૧૩॥
પ્રયાગે લલિતા ચાસ્મિ કામાક્ષી ગન્ધમાદને ।
માનસે કુમુદા દેવી વિશ્વકાયા ચિદમ્બરે॥ ૧૪॥
ગોમન્તે ગોમતીનામ્ની મન્દરાદ્રૌ તુ કામગા ।
મદોત્કટા ચૈત્રરથે જયન્તી વારહાહ્વયે॥ ૧૫॥
ગૌરીનામ્ની કાન્યકુબ્જે રમ્ભા તુ મલયાચલે ।
એકામ્રકે કીર્તિમતી   વિશ્વા વિશ્વેશ્વરેઽસ્મિ ચ॥ ૧૬॥
પુષ્કરે પુરુહૂતાઽસ્મિ કેદારે માર્ગદાઽસ્મિ ચ ।
હિમાચલે ચ નન્દાઽસ્મિ બિલ્વકે બિલ્વપત્રિકા॥ ૧૭॥
સ્થાનેશ્વરે ભવાન્યસ્મિ શ્રીશૈલે પદ્મિની સદા ।
ભદ્રા ભદ્રેશ્વરે ચાસ્મિ જયા વારાહપર્વતે॥ ૧૮॥
કામલા કમલાભૂમૌ રૌદ્રી ચ રુદ્રકોટિકે ।
કાલી કાલઞ્જરે ચાઽસ્મિ મર્કોટે મુકુટેશ્વરી॥ ૧૯॥
મહાલિઙ્ગે  કપિલાઽસ્મિ શિવલિઙ્ગે  જલપ્રિયા ।
શાલગ્રામે મહાદેવી માયાપુર્યાં કુમારિકા॥ ૨૦॥
સન્તાને કાઞ્ચિકાપુર્યાં લલિતા દુર્ગપત્તને ।
ઉત્પલાક્ષી સહસ્રાક્ષે કલમાક્ષે મહોત્પલા॥ ૨૧॥
ગઙ્ગાયાં  મઙ્ગલા  દુર્ગા વિમલા પુરુષોત્તમે ।
વિપાશાયામમોઘાક્ષી પાટલા પુણ્ડ્રવર્ધને॥ ૨૨॥
નારાયણી સુપાર્શ્વેઽસ્મિ વિકૂટે ભદ્રસુન્દરી ।
વિપુલે વિપુલાનામ્ની કલ્યાણી મલયાચલે॥ ૨૩॥
કોટિતીર્થે કોટવી ચ સુગન્ધા માધવે વને ।
કુબ્જામ્રકે ત્રિસન્ધ્યાઽસ્મિ ગઙ્ગાદ્વારે  રતિપ્રિયા॥ ૨૪॥

શિવકુણ્ડે સુનન્દાઽસ્મિ નન્દિની દેવિકાતટે ।
રુક્મવર્ણા દ્વારવત્યાં રાધા વૃન્દાવનેઽસ્મિ ચ॥ ૨૫॥
મધુરાયાં દેવકન્યા પાતાલે પરમેશ્વરી ।
ચિત્રકૂટે તુ સીતાઽસ્મિ વિન્ધ્યે વિન્ધ્યાચલી તથા॥ ૨૬॥
સહ્યાદ્રાવેકવીરાઽસ્મિ હર્મચન્દ્રે તુ ચન્દ્રિકા ।
રમણા રામતીર્થેઽસ્મિ યમુનાયાં મૃગાવતી॥ ૨૭॥
કરવીરે મહાલક્ષ્મીરુમાદેવી વિનાયકે ।
અરોમા વૈજનાથેઽસ્મિ મહાકાલે મહેશ્વરી॥ ૨૮॥
અભયાઽસ્મિ ચોષ્ણતીર્થે અમૃતા વિન્ધ્યકન્દરે ।
માણ્ડવ્યે માણ્ડવીનામ્ની સ્વાહા માહેશ્વરે પુરે॥ ૨૯॥
છાગલેઽસ્મિ પ્રચણ્ડાઽહં ચણ્ડિકા મકરન્દકે ।
સોમેશ્વરે વરારોહા પ્રભાસે પુષ્કરાવતી॥ ૩૦॥
સરસ્વત્યાં દેવમાતા પારા પારાતટેઽસ્મિ ચ ।
મહાલયે મહાભાગા પયોષ્ણ્યાં પિઙ્ગલેશ્વરી ॥ ૩૧॥
સિંહારણ્યે   સિંહિકાઽસ્મિ   કાર્તિકેયે   યશસ્કરી ।
ઉત્પલાવર્તકે લોલા સુભદ્રા શોણસઙ્ગમે ॥ ૩૨॥
માતા લક્ષ્મીઃ સિદ્ધપુરે અઙ્ગના  પુલહાશ્રમે ।
જાલન્ધરે વિશ્વમુખી તારા કિષ્કિન્ધપર્વતે॥ ૩૩॥
દેવદારુવને પુષ્ટિર્મેધા કાશ્મિરમણ્ડલે ।
હિમાદ્રૌ ભીમિકાદેવી પુષ્ટિર્વિશ્વેશ્વરેઽસ્મિ   ચ॥ ૩૪॥
કપાલમોચને શુદ્ધિર્માતા કાયાવરોહણે ।
શઙ્ખોદ્ધારે ધરાદેવી ધૃતિઃ પિણ્ડારકેઽસ્મિ ચ॥ ૩૫॥
માણિક્યાઽઽનર્તકે નારાયણીશ્રીરસ્મિ નાગરે ।
કાલાઽસ્મિ ચન્દ્રભાગાયામચ્છોદે શિવકારિણી॥ ૩૬॥
વેણાયામમૃતાનામ્ની બદર્યામુર્વશી તથા ।
ઓષધિશ્ચોત્તરકુરૌ કુશદ્વીપે કુશોદકા॥ ૩૭॥
મન્મથા હેમકૂટે તુ મુકુટે સત્યવાદિની ।

અશ્વત્થે વન્દનીયાસ્મિ નિધિશ્ચ શ્રવણાલયે॥ ૩૮॥
ગાયત્રી બ્રહ્મણા સાકં પાર્વતી શિવસન્નિધૌ ।
દેવલોકે તથેન્દ્રાણી બ્રહ્માસ્યેઽસ્મિ સરસ્વતી॥ ૩૯॥
સૂર્યબિમ્બે પ્રભા ધૈર્યે પાશવતી તુ વૈષ્ણવી ।
અનાદિશ્રીકૃષ્ણનારાયણેઽસ્મિ સુખદા રમા॥ ૪૦॥
અરુન્ધતી સતી ચાસ્મિ તિલોત્તમાઽપ્સરોગણે ।
ચિત્તે બ્રહ્મકલા ચાસ્મિ કાન્તા કાન્તેષુ સર્વશઃ॥ ૪૧॥
ભઙ્ગા  નીલગિરાવસ્મિ વિજયાઽઽસામભૂતલે ।
કામરૂપે ચ કામાક્ષ્યા બ્રહ્મદેશ ઇરાઽસ્મિ ચ॥ ૪૨॥
ખાસીનેષુ બ્રહ્મપુત્રી પતત્કાયે તુ પાવની ।
શ્યામા શ્યામપ્રદેશેઽસ્મિ પ્રાચીને મેનકાઙ્ગિની ॥ ૪૩॥
ઉચ્ચીને યાગશિક્ષાઙ્ગી  ત્ર્યઙ્ગુલેષુ  તુ કારમી ।
કારાકારે કૃષ્ણવર્ણા એલુને ખનિરસ્મિ ચ॥ ૪૪॥
મૂકી મઙ્ગોલકે  ચાસ્મિ ખિઙ્ગને  મઞ્ચ્છિકાઽસ્મિ ચ ।
સ્તેનાવાસે પારશવી રાશિપુત્રી તુ રાશને॥ ૪૫॥
ઉરલા ચોરલાદ્રૌ ચ રક્તા ચારક્તભૂતલે ।
નારાયણી સુદાનેઽસ્મિ ચાલ્પા ચાલ્પે ચ પર્વતે॥ ૪૬॥
ઇઙ્ગિતજ્ઞા  કેતુમાલે પરી ચાસ્મિ બલાયતે ।
હારિતી પિઙ્ગદેશે  ચ અમરી કિમ્પુમાત્મકે ॥ ૪૭॥
રાકરી માનકઙ્ગૌ  ચ પરીનારી તુ દક્ષકે ।
સંહારા નજરેઽદ્રૌ ચ કામરૂપા કમારણે॥ ૪૮॥
માસામ્બા સામ્બશૈલેઽસ્મિ કલિહારા તુ મિત્રપે ।
ત્રિહોત્રે હોત્રિણી ચાસ્મિ ઝમ્બે માઞ્ઝામ્બિકાસ્મિ ચ॥ ૪૯॥
નવદેશે મણિકાન્તા ઉષ્ટ્રાલયે  મહોર્ધ્વિકા   ।
કલગરલી શ્વાનાયાં ચાલિશી ક્વાથપર્વતે॥ ૫૦॥
એવમાદિસ્વરૂપૈશ્ચ ભૂતલે સંવસામ્યહમ્ ।
દક્ષ! સર્વત્ર મત્પૂજાં કુરુ ભુક્તિપ્રમુક્તિદામ્॥ ૫૧॥

દક્ષપ્રજાપતયે મહાલક્ષ્મ્યુક્તાનિ સ્વીયાનિ શતદ્વયનામરૂપાણિ

ઇત્યાહ શ્રીમહાલક્ષ્મીસ્તદા દક્ષં પ્રજાપતિમ્ ।
અતસ્તે તુ મહાલક્ષ્મ્યાઃ પૂજનં સર્વશાન્તિકૃત્॥ ૫૨॥
પૂજાયાં સર્વનામાનિ દ્વે શતે તવ યો જપેત્ ।
સર્વાશ્ચ સિદ્ધયસ્તસ્યોપતિષ્ઠન્તુ યથેષ્ટદાઃ॥ ૫૩॥
ઇતિ શ્રીલક્ષ્મીનારાયણીયસંહિતાયાઃ દ્વાપરયુગસન્તાનાત્મકસ્ય તૃતીયખણ્ડે
૧૩૫-અધ્યાયાન્તર્ગતં દક્ષપ્રજાપતયે મહાલક્ષ્મ્યુક્તાનિ સ્વીયાનિ શતદ્વયનામરૂપાણિ ।
લક્ષ્મીનારાયણીયસંહિતા । ખણ્ડ ૩। અધ્યાય ૧૩૫/૧-૫૩॥

